
«Татарстан Республикасында җирле үзидарә органнарына граждан 
хәле актларын дәүләт теркәвенә алу вәкаләтләрен бирү турында»
Татарстан Республикасы Законына үзгәрешләр кертү хакында»
 Татарстан Республикасы закон проектына АҢЛАТМА
«Татарстан Республикасында җирле үзидарә органнарына граждан хәле актларын дәүләт теркәвенә алу вәкаләтләрен бирү турында» 2005 елның                  30 декабрендәге 146-ТРЗ номерлы Татарстан Республикасы Законы (алга таба – Закон) белән республикада 2006 елның 1 гыйнварыннан  «Граждан хәле актлары турында» 1997 елның 15 ноябрендәге 143-ФЗ номерлы Федераль законның                4 статьясының 2 пунктының граждан хәле актларын дәүләт теркәвенә алуга Россия Федерациясе вәкаләтләрен Россия Федерациясе субъектының җирле үзидарә органнарына бирү мөмкинлеге турындагы  нигезләмәләре гамәлгә ашырылган. 
«Граждан хәле актлары турында» Федераль законга үзгәрешләр кертү хакында» 2016 елның 23 июнендәге 219-ФЗ номерлы Федераль закон нигезендә аны булдыруны һәм файдалануны тәэмин итүче федераль мәгълүмат системасы операторы булып башкарма хакимиятнең салымнар һәм җыемнар турындагы законнар үтәлешенә контроль һәм күзәтчелек эшләрен гамәлгә ашыручы федераль органы тора. 

2018 елның 1 октябреннән Граждан хәле актлары язуларының бердәм дәүләт реестры (алга таба – ГХАТ БДР) эксплуатациягә кертелә. 

Моңа бәйле рәвештә, шәһәр һәм авыл җирлекләренең җирле үзидарә органнары эшчәнлеген тәэмин итүгә чыгымнар арта, түбәндәге өлешләрдә:
элемтә хезмәтләре өчен түләүдә (Россия ФСХ күрсәтмәләре нигезендә ГХАТ БДР эше буенча элемтә каналларына карата югары таләпләр билгеләнгән);

ГХАТ БДР белән эшләү өчен өстәмә җайланмалар сатып алу зарурлыгында;

ГХАТ БДР файдаланучылар сыйфатында граждан хәле актларын дәүләт теркәвенә алуга вәкаләтле 869 хезмәткәргә техник ярдәм күрсәтүдә.

Кыйммәтле һәм ресурсларны күп таләп итә торган ГХАТ технологик инфраструктурасын җирлек дәрәҗәсендә формалаштыру һәм алга таба карап тоту Татарстан Республикасы бюджетыннан тиешле чыгымнар арту мәсьәләсен активлаштыруга китерә. 
Федераль Салым хезмәте җитәкчесе В.М.Мишустинның 2018 елның                17 гыйнварындагы «ГХАТ органнары структурасын оптимальләштерү турында»     № ММВ-19-14/9 номерлы хаты нигезендә, Татарстан Республикасы Президенты Р.Н.Миңнехановның 2018 елның 22 гыйнварындагы 3051-МР номерлы боерыгын үтәү һәм Татарстан Республикасы Министрлар Кабинетының  2018 елның               24 гыйнварындагы ВШ-12-23 номерлы «Татарстан Республикасында граждан хәле актларын дәүләт теркәвенә алу буенча 2017 елдагы эшчәнлек һәм 2018 елга бурычлар турында» Граждан хәле актларын теркәү идарәсенең киңәйтелгән коллегия утырышы нәтиҗәләре буенча боерык беркетмәсенең 1.5 пункты нигезендә Татарстан Республикасы Министрлар Кабинетының ГХАТ идарәсе тарафыннан «Татарстан Республикасында җирле үзидарә органнарына граждан хәле актларын дәүләт теркәвенә алу вәкаләтләрен бирү турында» Татарстан Республикасы закон проекты (алга таба – закон проекты) әзерләнгән. 

Татарстан Республикасында граждан хәле актларын дәүләт теркәвенә алуны 2 шәһәр округының (Казан һәм Чаллы), 43 муниципаль районның башкарма комитетларының, шулай ук 869 шәһәр һәм авыл җирлекләре башкарма комитетларының ГХАТ органнары башкара. 
Татарстан Республикасында әлеге вәкаләтләрнең шәһәр һәм авыл җирлекләренең башкарма комитетлары тарафыннан үтәлүен күзәтү шуны күрсәтте: бүгенге көндә алар тарафыннан теркәүгә алу эшләренең 3% тирәсе гамәлгә ашырыла, әлеге эш күләменең елдан-ел кимү тенденциясе күзәтелә.

Бу вакытта әйтеп кителгән муниципаль берәмлекләргә федераль бюджеттан бирелә торган субвенцияләр күләме, кагыйдә буларак, елына 5 мең сумнан артмый, бу исә җирле үзидарә органнары бюджетларының керем өлешендә әһәмиятле урын алып тормый.

Шунысын да исәпкә алырга кирәк: 2017 елда җирлекләрнең җирле үзидарә органнары тарафыннан теркәлгән граждан хәле актларының гомуми исәбендә   (4664) 20%ын туу турында актлар һәм 60%ын вафат булу турында актлар тәшкил итә. Перинаталь үзәкләрдә һәм бала тудыру йортларында бирелә торган медицина таныклыклары тууны теркәүгә алу өчен нигез булып тора. Вафат булуны теркәүгә алу медицина таныклыклары нигезендә гамәлгә ашырыла, аларның                      92%ы (Татарстан Республикасы Сәламәтлек саклау министрлыгы мәгълүматлары буенча) үзәк район хастаханәләрендә бирелә. 

Шул рәвешле, күп очракта авыл җирлекләрендә яшәүче гражданнар туу яки вафат булу турында медицина таныклыгын алганнан соң тууны яки вафат булуны турыдан-туры райондагы ГХАТ бүлегендә теркәтә ала. 

Югарыда бәян ителгәннәрне игътибарга алып, шулай ук республиканың муниципаль районнарында шәһәр һәм авыл җирлекләрендәге халык исәбен, ел саен алар тарафыннан төзелүче граждан хәле актлары күләмен исәпкә алып, дәүләт акчасын нәтиҗәле сарыф итүне тәэмин итү максатларында, Татарстан Республикасында ГХАТ органнары структурасын оптимальләштерү мөмкинлеген карау максатка ярашлы була:  муниципаль районнарның административ үзәкләре булып тормаган 869 шәһәр һәм авыл җирлекләре урынына халкы 2000 кешедән артып китә торган, теркәү эшләренең иң күп өлеше аларга туры килә торган             62 шәһәр һәм авыл җирлекләре өчен граждан хәле актларын дәүләт теркәвенә алуның биш төренә (тууны, гаилә коруны, аерылышуны, аталык билгеләүне, вафат булуны теркәүгә алу) вәкаләтләрне сакларга.

Шулай итеп, закон проекты белән «Татарстан Республикасында җирле үзидарә органнарына граждан хәле актларын дәүләт теркәвенә алу вәкаләтләрен бирү турында» 2005 елның 30 декабрендәге 146-ТРЗ номерлы Татарстан Республикасы законына муниципаль районнарның административ үзәкләре булып тормаган, тууны, гаилә коруны, аерылышуны, аталык билгеләүне, вафат булуны дәүләт теркәвенә алу вәкаләтләре бирелә торган шәһәр һәм авыл җирлекләренең җирле үзидарә органнары санын, закон проектының 1 нче кушымтасына туры китереп, 869дан 62 кадәр киметү өлешендә үзгәреш кертелә. 
_________________________________________
